
                                                     Кереш
   Һәр кешегә үзенең туган җире изге һәм кадерле. Без дә үзебезнең туган авылыбыз -Олы Бәрәзә белән чиксез горурланабыз. Иң беренче чиратта үзебезнең авылыбызның килеп чыгу тарихын белү- барыбызның да төп бурычы.

    Буыннан -буынга килгән сөйләүләргә караганда ,Бәрәзә авылының килеп чыгуына шактый еллар  узган. Моның шулай булуын  авылыбызның  хәзерге зиратында, каберлекләр арасында калган  бер  таш раслый. Ул кабер ташына иясенең 957 нче елда  күмелүе  язылган.   Таш хәзер бик нык ашалган, черегән. Шунлыктан аңа язылган башка язуларны һәм кабер иясенең кем булуын ачыклау мөмкин түгел. Шулай да кабер ташында язылган ел белән  чамалаганда, бу кабер инде 500 елга якын торган һәм аңа бу авылда яшәгән татарларның берсе күмелгән.

     Бу җирләргә борынгы әби-бабаларыбыз күчеп килгәнчегә кадәр, марилар яшәгәнлеге билгеле.
  1935 нче елда авыл аркылы шоссе юлы салынганда ,  зиратның төньяк- көнбатыш почмагында  мари кешесе  күмелгән кабер табылган.
      . Күп еллар элек авылыбызның  һәр ягын  урманнар әйләндереп алган булган. Туган авылыбызның  Алат ягыннан имән урманы  башланган. Авылыбызның аксакалы Әпсәләмов Гарәфетдиннең сөйләве буенча , Кәтүк  кушаматлы кешеләрнең  ерак бабалары, үзләренең бакча башларындагы имән урманыннан  агач кисеп йорт салганнар.  
     Бәрәзә авылының табигате искиткеч матур , чиста. Ул саф сулы чишмәләргә, күлләргә бай булган. Юкка гына “ Су-тереклек чыганагы”, димәгәннәр шул. Күчеп утырган борынгы бабаларыбыз да яшәү өчен сулы һәм урманлы  урыннарны сайлаганнар. 
     Элек Бәрәзә авылына караган  шактый  зур күлләр булган. Бу  күлләрне тагын да ямьләндереп аккошлар йөзгән. Буш вакытларында авыл халкы күл буйларында ял иткән, кырыйларындагы  таллыкларны кисеп  кышка утын әзерләгән. 

    Авылыбызның табигатен өйрәнү буенча мәктәбебездә  даими эзләнү эшләре бара. Өлкәннәрнең  хатирәләренә нигезләнеп, без авылыбыз янындагы элекеге

 Һәм хәзерге  вакыттагы булган  күлләрне , аларның  атамаларының килеп чыгышын  өйрәнәбез. Әледән-әле яңа мәгълүматлар  табабыз.
      Бәрәзә авылындагы күлләрнең  төгәл саны билгеле түгел . Күбесенең  инде сулары кибеп юкка чыккан. Эзләнү эшләребезнең нәтиҗәсе белән сезне дә таныштырып  китәргә телибез
                                     Төп  өлеш

   Бәрәзә авылының көнчыгыш өлешендә, авылдан өскә таба менгән вакытта , бик күп күлләр җәелеп яткан.  Бу күлләрнең саны утыз ике булган. Елгаларга җиләк җыярга  менүчеләр, печән чабучылар  күлләрдә су коенганнар, атларын су эчереп ял иттергәннәр, үзләре дә хәл алганнар. Бүгенге көндә бу күлләрнең  якынча  җиде-сигезе  генә сакланып калган. Аларны  әле дә Утыз ике күл дип атыйлар.  
     Озын күл  туган авылыбыздан шактый ерак , Биектау районының Солабаш авылы  кырыенда ук урнашкан.  Күл ,күләме ягыннан зур булса да,  әллә ни тирән түгел.  Яз көне  кар сулары эрегәннән соң , күлнең суы  шактый арта. Җәйнең эссе көннәрендә аның суы кими, ләкин кибеп бетми.  Башка күлләрдән аермалы буларак , ул озынча формада.  Шуңа күрә дә  аны Озын күл дип атаганнар. Хәзерге көндә  күл  сазлыкка әйләнгән , аның кырыена артык якын килеп булмый. Озын күлнең кырыйларын бөдрә  таллар, куаклар чорнап алган.
     Төпсез казан күле  авылыбызның  көньяк - көнчыгышында, Суаралык елгасы тирәсендә урнашкан. Элекке заманда  күл бик тирән булган. Аның формасы нәкъ казан шикелле түгәрәк булганга, күлнең атамасы да  шушы сыйфатларыннан чыгып куелгандыр  дип фаразлый өлкән буын. Җәйнең эссе көннәрендә күлнең суы шактый кими.  
     Туганай күле  авылдан  Солабашка менгән вакытта  Таллы елгасы кырыенда , Алат белән Бәрәзә авыллары чигендә , урнашкан. Аның формасы яңа туган  айны хәтерләтә. Күлнең исеме дә  шуннан килеп чыккан булырга тиеш. Күп еллар элек күлнең  суы бик  тирән булган. Бүгенге көндә суы шактый кимегән. Шулай да кырыйлары  бик матур,камышлар үскән.  Күл янына авыл халкы печән чабарга йөри. 
      Уразлы упкан күле - авылыбызның иң зур күлләренең  берсе. Ул  Өшкәтә елгасы кырыенда урнашкан. Аның  тирәнлеге 12-15 метр. Күл кар сулары һәм  җир асты сулары  белән туена.
     Халык телендә бу күл турында  бик аяныч  риваять  йөри.  
      Борынгы заманда Уразлы дигән  авыл булган, анда мөселманнар яшәгән. Тора-бара авыл халкы динне санга сукмыйча, бозыклык юлына баскан һәм авыл юкка чыккан. Аның тарихы түбәндәгедән гыйбарәт: 
    Кичтән авылга бер карт килеп, кунарга керергә рөхсәт сорап йөргән. Әмма аны беркем дә кертмәгән. Авыл башындагы ялгыз  әби  картның хәленә кергән. Ул аны кунарга керткән. Ләкин юлчы  кунарга калмаган. Карт кире чыгып киткәндә, әбине болай дип кисәткән:

· Син иртәгә тавыш-гауга ишетерсең, ләкин урамга чыгып йөрмә,  тәрәзәдән  генә карап тор,-дигән.

Иртән кояш чыкканда хайваннар акырган, этләр улаган, адәмнәр тавыш күтәргән. Шул арада  көчле тузан күтәрелгән һәм авылны җир упкан. Бөтен авыл юкка чыккан, бары тик өе белән әби генә исән калган, диләр. Күлнең иң тирән җире  авылның  мәчет урыны булган.

        Кара күл   Шимбер  белән Бәрәзә авыллары арасында урнашкан. Элек  күл тирән булса да, хәзер бик сай.  Коры  елларны кибеп тә бетәргә мөмкин.  Күлнең тирә- ягы агачлык белән капланып беткән. 
   Бу күлнең  кешеләрне  үзенә суырып ала торган куркыныч үзлеге булган. Шуңа күрә дә  аны Кара күл дип атаганнар. 

       Әхми күле   шулай ук  Ашыт елгасына төшкәндә ( әби-бабайлар телендә Майлы кара ягында) урнашкан . Бу күлнең суы бик мул һәм тирән булган. Монда  бер байның Әхми исемле хезмәтчесе җигүле аты белән батып үлгән.  Күлнең  атамасына шушы вакыйга сәбәпче булган. 
     Бу күл юк инде , аның урынында агачлар гына сакланып калган.. 
        Гайнулла күле  Заһидуллина  Махинур апаларның бәрәңге бакчалары  

янында  булган. Баштарак  бу урында  Гайнулла коесы  булып, аны сүткәннән соң  коеның суы җәелеп күл хасил иткән һәм бу күл  Гайнулла исеме белән  аталып калган. 
                                        Йомгаклау

        Бәрәзә авылы кырыендагы күлләрнең  төгәл саны билгеле түгел. Аларның  урыннары да сакланмаган, күбесе  кибеп беткән. Ә кайберләренең  тарихи истәлекләр булып, урыннары гына сакланган. Бүгенге көндә  бу күлләр  күмәк хуҗалыгыбызның  чәчүлек җирләре уртасында калган.  
        Үз вакытында  туган төбәгебезнең  күлләреннән  үзебезнең авыл халкы гына түгел, башка җирләрдән килүчеләр дә файда күргән. Авылыбызның иң өлкән кешесе Гөлбаһар апай сөйләве буенча ,бу күлләрдән  Арча районының Аты авылы кешеләре дә  камыш урып  ташыганнар.  Бу камышлардан алар төрле зурлыктагы намазлыклар үреп  сатканнар. Ә авыл халкы  кырыендагы  печәннәрен  чабып, кыш буе ашату өчен хайваннарга азык әзерләгәннәр. 

       Туган авылыбызның өйрәнәсе, ачылып бетмәгән яклары әле бик күп. Мәктәбебездә эзләнү эшләре һаман  дәвам итә. Авылыбызның тарихын өйрәнү белән беррәттән , аның  табигатен дә онытмаска кирәк. Әйләнә -тирә мохитнең чисталыгын экологик таләпләргә туры китереп саклау  безнең бурычыбыз булып санала. 
